
ТАЪЛИМ  ЖАРАЁНИДА  МУСТАҚИЛ  ТАЪЛИМ  ОЛИШНИНГ  ПЕДАГОГИК  ЖИҲАТЛАРИ
Маълумки, таълим тизими мамлакатимизда амалга оширилаётган ижтимоий-иқтисодий ислоҳотларнинг барча бўғинларида муҳим аҳамият касб этади. Чунки, мустақил Ўзбекистонни бозор муносабатларига босқичма-босқич ўтиш шароитида вужудга келадиган муаммоларни оқилона ҳал қила оладиган мутахассис кадрларни тайёрлаш фақат таълим муассасаларининг зиммасига юклатилган.
“Кадрлар тайёрлаш миллий дастури”да Олий таълим тизимини ташкил этиш ва ривожлантириш учун «Янги педагогик технологиялар тизимидан фойдаланган ҳолда талабаларни ўқитишни жадаллаштириш»га эришиш зарурлиги таъкидланган [1]. Шунингдек, 2012-йил 28 майдаги «Малакали педагог кадрлар тайёрлаш ҳамда ўрта маҳсус, касб-ҳунар таълими муассасаларини кадрлар билан таъминлаш тизимини янада такомиллаштиришга оид чора-тадбирлар тўғрисида»ги қарорлари [2] ушбу соҳага қаратилган юксак эътибор саналади. Шу боис, ёшларни илғор педагогик технологиялардан фойдаланган ҳолда ўқитиш, илм-фан, таълим ҳамда ишлаб чиқариш ўртасидаги ўзаро ҳамкорликни янада ривожлантириш асосий вазифа ҳисобланади.

Таълим соҳасида олиб борилаётган ислоҳотлар узвийлиги ва босқичма-босқичлиги билан алоҳида аҳамият касб этмоқда. Бу жараён умумий ўрта таълим мактабидан сўнг ўқувчилар ўрта маҳсус, касб-ҳунар таълими билан тўла қамраб олинишида намоён бўламоқда. Шу боис барча таълим муассасалари бугунги талабларга жавоб берадиган замонавий ўқув-лаборатория ускуналари, компъютер техникаси, дарсликлар ва ўқув-услубий материаллар билан жиҳозланган.
Таълим муассасаларида амалга оширилаётган таълим – тарбия ишларининг барчаси ёшларни баркамол инсон қилиб шакллантиришга йўналтирилган. Айниқса, бўлғуси мутахассисларни касбга тайёрлашда, уларни эркин фикрловчи малакали кадр қилиб етиштиришда мустақил таълимнинг аҳамияти жуда катта ҳисобланади.
Ҳозирги шароитда ёшларни маънавий тарбиялаш, миллий мафкура ғоялари хусусидаги билимларни бериш орқали уларда ҳар хил кўринишдаги ғоявий таҳдидларга қарши мафкуравий иммунитетни шакллантириш муҳим педагогик муаммолардан саналади. Бу эса, инсонни эркин ижодкор сифатида шакллантиришни талаб этади ва шахс шаклланишининг асосий омили ҳисобланган тарбия жараёнига алоҳида масъулият юклайди. Чунки, тарбия жараёни жамиятнинг ижтимоий буюртмасини бажарибгина қолмай, яъни жамиятнинг эртанги кунини ривожлантирувчи, мослашувчан кадр қилиб тарбиялаш билан бирга ёш авлодни миллий мафкура ғоялари асосида аҳлоқий етук инсон қилиб тарбиялашни ўз олдига мақсад қилиб қўяди [3]. Ушбу мақсадни амалга оширишда давлат ва жамият манфаатларининг бир-бирига мос тушиши ва у ёшлар манфаатлари билан уйғунлашиши асосий вазифа ҳисобланади. 
Олий таълим тизимида назарий билим бериш билан биргаликда, мустақил таълим бериш ҳам муҳим саналади. Бу талабаларни мустақил дунёқараш ва эркин тафаккурни шакллантиришда ҳурфикрли бўлиш,  журъатсизлик ва ишончсизликдан ҳоли бўлган ўзининг билими ва кучига таяниб яшайдиган комил инсонни тарбиялашда муҳим ўрин тутади. 
Ўзбекистон Республикасининг олий таълимга доир меъёрий ҳужжатларида мустақил таълим, талабаларнинг мустақил ишлари ўқув  машғулотларининг турларидан бири, таълим олишнинг муҳим шакли, усули сифатида кўрсатилган.

Ўзбекистон Республикаси Вазирлар Маҳкамасининг 2001 йил 16 августда тасдиқлаган Олий таълимнинг давлат таълим стандартида олий таълим  дастурлари мазмунига қўйиладиган умумий талаблар қаторида бакалавриат таълим дастурини ўзлаштиришда талабаларнинг ўқув фанларига оид бир қанча масалалар ва муаммолар бўйича  мустақил билим олиши назарда тутилган [4].

Олий таълим тизимида талабаларни мустақил таълим олиш билан шуғулланишлари бу белгиланган ўқув топшириқларини талабалар томонидан мустақил ва ижодий бажариш мақсадига йўналтирилган ўқув фаолиятидир. Мустақил таълим негизини таълим олувчининг мустақил  ишлари ташкил этади. Мустақил ишлар ўқув фаолиятининг бир тури бўлиб, ўқув фаолиятининг  ташкилий шакли (усули), билим ўзлаштириш йўли, воситаси сифатида намоён бўлади. Олий таълим тизимида  талабаларнинг мустақил ишлари дидактик мақсади, мустақил ўқув  фаолиятининг даражаси, якка кишига ёки  гуруҳга  мўлжалланганлиги, ахборот манбаи, билим олиш методлари, шакли ва  бажариш ўрнига кўра ҳам фарқланади [5, 6].

Олий таълим тизимида талабага мустақил таълим олиш малака, кўникмаларини шакллантириш ишларини режали ва секин - аста мураккаблашиб, юқорилаб борадиган босқичлар шаклида ташкил этиш мақсадга мувофиқ. 

Талабанинг мустақил таълим олиши босқичли  ташкил этилганда, масалан, қуйи курсларда - биринчи босқичда мустақил ишлар репродуктив даражада яъни профессор - ўқитувчининг топшириғи ва кўрсатмасига биноан бажарилади; иккинчи босқичда – юқорироқ яъни, маҳсулдор даражада, масалан, танланган мавзу бўйича дарс ишланмаси лойиҳасини тайёрлаш каби мустақил ишлар шаклида; учинчи босқичда - янада юқори - эвристик даражада (қисман ижодий изланишни талаб этадиган) мустақил ишлар даражасида ва тўртинчи - энг юқори ижодий характердаги мустақил ишлар даражасида ташкил этилиши мумкин.

Олий  мактабда талабаларнинг  мустақил таълимини режали ва босқичли ташкил этилиши   ундан кўзда тутилган таълим мақсадларини рўёбга чикаришга, бўлажак мутахассисларнинг ижтимоий - гуманитар ва касбий тайёргарлиги даражасини юқори кўтаришга, таълим - тарбиянинг самарадорлигини оширишга хизмат қилади.      Мустақил таълим барча ўқув ишларининг якунловчи  шаклидир. Мустақил таълим  жараёнида у ёки бу фан соҳасига доир ахборотларни тўплаш, ўзлаштириш, таҳлил қилиш, умумлаштириш, уларни мустаҳкам билимга, барқарор малака ва кўникмаларга айлантириш каби  вазифалар амалга оширилади.

Мустақил таълим олишни тизимли ташкил этилса, бўлғуси мутахассисни билимли, салоҳиятли, эркин фикрловчи  қилиб тарбиялашга замин яратади. Хозирги кунда мустақил таълим олиш таълим методларидан бири сифатида таълим олишни мустаҳкамлашга хизмат қилади. 

Хулоса қилиб шуни айтиш мумкинки, мустақил таълим олиш олий таълим тизимида талабаларни илмий фаолият билан шуғулланишга, мустақил  илмий изланишлар олиб боришга ундайди. Мамлакатимизда жамият тараққиётига муносиб ҳисса қўшишга қодир юксак салоҳиятли малакали кадрлар тайёрлаш учун барча шароит яратилган. Узлуксиз таълимнинг тизимли йўлга қўйилгани ҳар бир талабада ўзига мос касб-ҳунар эгаллаши, истеъдодини тўла рўёбга чиқаришида муҳим аҳамият касб этади. 
Бунинг учун педагогларнинг касб малака ва маҳоратини янада ошириш, таълим жараёнига замонавий педагогик технологияларни жорий этиш, мустақил таълим мавзуларини ишлаб чиқариш ва фан соҳалари билан узвий-боғлаган ҳолда амалга ошириш тавсия этилади.

